
АХБОРОТ ТЕХНОЛОГИЯЛАРИ - ЁШЛАР ИЖТИМОИЙ РИВОЖЛАНИШИ ОМИЛИ
Илм-фан тобора ривожланиб бораётган бугунги кунда инсониятнинг ахборот олишга бўлган эҳтиёжи ҳам ортмоқда. Бу талабни қоплаш йўлида фаолият юритаётган ахборот тарқатиш воситалари талайгина. Булар орасида Интернет барча фойдаланувчилар учун қулайлиги, арзонлиги, ҳар қандай янгиликни оммага етказишда тезкорлиги билан етакчилик қилмоқда. Мамлакатимизда Президентимиз Ислом Каримов ташаббуси билан жамиятнинг барча жабҳалари, хусусан, таълим тизимида замонавий ахборот технологияларидан кенг фойдаланишни йўлга қўйишга қаратилаётган улкан эътибор самараси ўлароқ, бугун жамиятнинг барча соҳалари ва халқимиз турмуш тарзига компьютер технологиялари чуқур кириб боряпти. Бундай воситалар аҳоли хонадонларида ҳам ўз ўрнини топмоқда. Бу аҳоли, айниқса, ёшларимизнинг зарур ахборот ва маълумотларни излаб топиш мақсадида дунёдаги етакчи алоқа воситаси - Интернет тармоғидан фойдаланишга бўлган интилишини кучайтираётир. Бу бежиз эмас. Чунки, бугунги тараққий этган замон юксак технологиялар сир-асрорини чуқур эгалламай, дунёнинг турли бурчакларида рўй бераётган янгиликлардан ўз вақтида хабардор бўлмай туриб ота-боболаримиз умрбоқий анъаналарининг муносиб давомчилари бўлиш, ривожланган давлатлар қаторидан муносиб ўрин эгаллаш йўлидан жадал одимлаётган мамлакатимиз тараққиётини таъминлашга муносиб улуш қўшиш мушкул. 
Бугунги кунда аксарият ёшларимиз ўз олдига ана шундай эзгу мақсад қўйиб яшамоқда. Улар билимга чанқоқлиги, ўқиш, изланиш ва жамоат ишларида фаоллиги, илмий ва ижодий салоҳияти билан бир қаторда замонавий ахборот технологияларининг сўнги ютуқларини ўзлаштиришга бўлган интилиши билан ҳам ажралиб туради. Табиийки, бу эҳтиёж уларни Интернет томон етакламоқда. Мутахассисларнинг маълумотига кўра, мамлакатимиз ахборот бозорининг асосий истеъмолчилари бўлган бундай ёшлар ўзларини қизиқтирган саволларга жавобни асосан Интернетдаги электрон манбалар ва веб сайтлардан қидирмоқда. Йигит-қизларимизнинг билим олиш, ўз кўникма ва дунёқарашини кенгайтириш мақсадида фаол изланишлари таҳсинга сазовор, албатта. Аммо, жаҳон алоқа тармоғи орқали тарқатилаётган барча маълумот ва янгиликлар ана шундай эзгу мақсадга хизмат қилаётир, деб бўлмайди. Уларнинг орасида онг-шуури эндигина шаклланиб келаётган навқирон авлод тарбиясига салбий таъсир кўрсатадиган, мавжуд вазият ва ҳолат атайлаб бўрттириб кўрсатилган ёки нотўғри талқин этилган, миллий қадриятларимиз ва бугунги жамиятимиз манфаатларига тўғри келмайдиган ахборот ва маълумотлар ҳам учраб туради. Ҳали ўн гулидан бир гули очилиб улгурмаган, оқдан қорани ажратиш борасидаги ҳаётий тажрибаси етарли бўлмаган ўсмир ва ёшларимизни бундай салбий иллатлар таъсирига тушиб қолишдан асраш бугунги кунда жамоатчилигимиз зиммасига катта масъулият юкламоқда. Бу эса миллий телекоммуникация тизимида ўқув-таълим, илмий, ёшлар ҳамда болалар ташкилотлари учун мўлжалланган ахборот материалларини бирлаштирувчи ягона ахборот-ресурс майдонига эга бўлган жамоат таълим ахборот тармоғини шакллантириш заруратини юзага келтираётир. 
Давлатимиз раҳбарининг 2005 йил 29 сентябрда қабул қилинган «Ўзбекистон Республикасининг жамоат таълим ахборот тармоғини ташкил этиш тўғрисида"ги қарори бу борада муҳим дастуриламал бўлмоқда. Мазкур ҳужжат ва Вазирлар Маҳкамасининг шу асосда қабул қилган қарорида белгиланган вазифалар ижросини таъминлаш мақсадида вазирлик ва барча олий таълим муассасаларида ушбу соҳа мутахассисларидан иборат махсус ишчи гуруҳи тузилган. Бу борада Ўзбекистон алоқа ва ахборотлаштириш агентлиги ҳамда Халқ таълими вазирлиги билан кенг кўламли ҳамкорлик йўлга қўйилган. Шу йўналишдаги саъй-ҳаракатлар самараси ўлароқ, "Зиёнет" жамоат таълим ахборот тармоғининг ресурс маркази ташкил этилди. Мамлакатимиз таълим муассасаларининг ягона ахборот муҳитини яратиш, тизимда ахборот-коммуникация воситалари ва ресурсларидан оқилона фойдаланишни йўлга қўйиш, турли жабҳаларда фаолият юритаётган ёш мутахассислар ва талабаларнинг ахборот ресурсларига нисбатан ўсиб бораётган эҳтиёжини тўла қондиришга хизмат қиладиган фан, таълим, адабиёт, маданият, санъат, спорт, тарих ва бошқа ижтимоий ахборот заҳиралари базасини шакллантириш ва ривожлантириш ушбу марказнинг асосий вазифалари сирасига киради. Ушбу электрон манбани даставвал фан, техника, ижтимоий-иқтисодий ва гуманитар йўналишдаги ахборот-таълим ресурслари билан бойитиш, ёшларни виртуал ахборот муҳитида бирлаштириш имконини берадиган махсус сайтлар ва клублар ташкил этиш ишлари режалаштирилган. Бу соҳадаги вазифалар ўз вақтида ва сифатли бажарилишини таъминлаш мақсадида вазирлик томонидан ишлаб чиқилган махсус дастур олий таълим муассасаларида жорий этила бошлади. 
Хулоса қилиб айтганда, мамлакатимизда ахборот технологиялари соҳасида тўпланган бундай ютуқ ва тажрибалар "Зиёнет" жамоат таълим ахборот тармоғини шакллантириш ва бойитиш, ёш авлодни она Ватанга ва миллий истиқлол ғояларига садоқат руҳида тарбиялаш, йигит-қизларимиз онг-шуурига юксак маънавий-ахлоқий фазилатларни сингдиришда муҳим омил бўлиб хизмат қилиши шубҳасиз.

